«Россияса лызьӧн ордйысян федерация отсалас Коми Республикаын лызьӧн котралан спорт сӧвмӧмлы

Та йылысь сёрнитчисны Коми Республикаса Юралысь Вячеслав Гайзер да Россияса лызьӧн ордйысян федерацияса президент Елена Вяльбе.
Аддзысьлӧм дырйи сёрниыс муніс Мастеръяс костын ставмирса чемпионат нуӧдӧмын отсӧг сетӧм йылысь. Чемпионатыс мунас  Сыктывкарын 2015 воӧ. Сідзжӧ сёрнитісны Коми Республикалӧн юркарын Россияса чемпионатъяс  бӧр  нуӧдны заводитӧм йылысь да сувтлісны Коми Республикаысь спортсменъясӧс — странаса олимпийскӧй  сборнӧйӧ кандитатъясӧс дасьтӧмкӧд йитчӧм юалӧмъяс вылӧ.

Елена Вяльбе тӧдчӧдіс, мый сійӧ кӧсйӧ ветлыны Раиса Сметанина нима республикаса лызьӧн котралан комплексӧ, коді лоӧ медшӧр  спортивнӧй площадкаӧн, но сідзжӧ кӧсйӧ видзӧдлыны и мукӧд спорт инфраструктура: «Миянлы  зэв тӧдчанаторйӧн лоӧ сійӧ, мый талун кежлӧ Коми Республика вӧчӧ зэв унатор лызьӧн котралан спорт сӧвмӧдӧм да паськӧдӧм могысь. Ми вылӧ донъялам тайӧ уджсӧ да ас боксянь вӧчам ставсӧ, медым сетны дінмулы федеральнӧй тшупӧдсянь отсӧг». 
Вячеслав Гайзер аттьӧаліс Е. Вяльбеӧс волӧмысь да ясыда висьталіс, мый Россияса лызьӧн ордйысян федерациякӧд ӧтувъя уджысь Коми Республика босьтас содтӧд вынъяс оз сӧмын спортлысь торъя сикасъяс сӧвмӧдӧм да дзоньвидза оласног паськӧдӧм вылӧ, но сідзжӧ колана инфраструктура сӧвмӧдӧм вылӧ.

«Ми пуктам уна сьӧм спорт инфраструктура сӧвмӧдӧмӧ, татчӧ  пырӧны традиционнӧй спорт сикасъяс да ӧнія кадӧ ёна паськалысь выльяс. Сёрнитны кӧ лызьӧн ордйысьӧм йылысь — миян  республикалӧн эм зэв ыджыд верктуй Россияса мукӧд дінму водзын — тайӧ поводдя. Тулыс заводитчигӧн да ар помын, кор мукӧдлаын лымйыс абу нин либӧ абу на, ми вермам нин могмӧдны котралысьясӧс бур трассаясӧн,- гӧгӧрвоӧдіс Коми Республикаса Юралысь. -  Войтыръяскостса тшупӧда ордйысьӧмъяс дырйи колана ногӧн примитӧмын ассьыным вынъяс прӧверитӧм могысь ми сетім заявка сы вылӧ, медым 2015 воын республикаса юркарын нуӧдны Лызьӧн ордйысьӧм кузя мастеръяслысь мирса кубок. Талунсянь нин сёрнитам сы йылысь, мый татшӧм ордйысьӧмсӧ нуӧдӧм вылӧ колӧ пуктыны колана подув, мый отсалас водзӧ вылӧ нуӧдны Коми Республикаын медвылыс тшупӧда ордйысьӧмъяс. Тіян отсӧгӧн ставыс артмас».

Аддзысьлӧм вылын сідзжӧ вӧліны Коми Республикаса Юралысьӧс вежысь Виталий Стаханов, «Сыктывкар» КК МЮ администрацияса юралысь Иван Поздеев, Коми Республикаса спорт да мортӧс ёнмӧдан агентствоӧн юрнуӧдысь Валерий Будовский.

